PERSBERICHT
Vastelaovestentoeënstelling in ‘t Vrijheidsmuseum
“‘De geest van de zotheid waait ook onder de moeilijkste omstandigheden waar hij wil.”
Zoeë waas te laeze in de Limburgse krant De Nieuwe Koerier in fibberwari 1944. In de jaore ‘30 en ‘40 van d’n 20ste ieëuw stónd de Vastelaovend ónder zwaoren drök. Maar ‘t fees der feeste ging door en vónd in dónkere tieje zelfs ‘n nieje impuls. Belaef ‘t in de tentoeënstelling “Alaaf! & Heil Hitler! Carnaval in crisis, oorlog en vrijheid” in ’t Vrijheidsmuseum van 11 december 2025 wies 11 augustus 2026.
De tentoeënstelling bringk de geschiedenis van vastelaovend veur, tiejes en nao d'n Twieëde Waereldoorlog in greun-gael-roeëje kleure in beeld. In Pruses perbeerde de nationaalsocialiste 't volksfees te gebroeke as propaganda, in Nederland woele de geistelike de vastelaovend oetbanne en in andere lande woort vastelaovend aangegrepe um de nazi's belachelijk te make. Tiejes de bezetting meugde d'r amper aopebaar gevierd waere en 't verhaol geit det d'r gaar genne vastelaovend zoel zien gewaes in de oorlogsjaore. Niks is minder waor, tuine hiel vuuel foto’s en verhaole. 't Fees ging door, achter geslaote deure en smeis zelfs dök op de straot. Nao d'n oorlog laefde de vastelaovend op as noeëts teveur én veranderde d'r vuuel aan 't oerald fees. En 't ware nao d'n oorlog de Nederlandse vastelaovesgezelschappe die as ierste de hand van de  vrindschap reikde nao eur Duitse bure. 
Bezónder zien neet allein de verhaole, maar ouk de unieke beelde, video’s en historische veurwerpe die in de tentoeënstelling te zeen zien. Musea en vereiniginge oet ónder andere Kölle, Basel, Wene, Venlo, Den Bosch, Remund, Kerkraoj, Mestreech en Bergen op Zoom stelle paerelkes oet eur collectie ter beschikking aan 't Vrijheidsmuseum. Zoeë zien d'r de prinsemuts van d'n ierste nao- oorlogse vastelaovesprins in Remund (Prins Rein I mit de liefspreuk ‘Weej laeve nog, wae duit ós waat’), óntwerpe van Oeteldonkse carnavalswagens en unieke video's van de optochte door 't Stedje van Lol en Plezeer veur en nao d'n oorlog. Centraal in de zaal steit 'ne enorme replica van de luchtepaol dae in 1933 in Basel woort gebouwd um Hitler te veur 't lepke te halde. 

‘Alaaf! & Heil Hitler! Carnaval in crisis, oorlog en vrijheid’ is 'n tentoeënstelling dae verras, aangriep en 't (vastelaoves-)hert flotter luuet slaon. Te zeen in 't Vrijheidsmuseum in Groesbeek vanaaf 11 december 2025 wies 11 augustus 2026. 
Locatie: Vrijheidsmuseum, Wylerbaan 4, 6561 KR Groesbeek
Datum: 11 december 2025 wies 11 augustus 2026
Informatie: 024-3974404 of per mail naar welkom@vrijheidsmuseum.nl
Website: www.vrijheidsmuseum.nl
Facebook: /vrijheidsmuseumNL, Instagram: /vrijheidsmuseum; 
LinkedIn: /company/vrijheidsmuseum
